
 Cofnodion Cyfarfod 
CLYMBLAID MENYWOD MEWN DEMOCRATIAETH Y CYNULLIAD
 Dydd Mawrth 7 Hydref 2014
COFNODION
Yn bresennol:
Rosemary Butler AC (Cadeirydd)
Jocelyn Davies AC
Eluned Parrott AC
Antoinette Sandbach AC

Yr Ysgrifenyddiaeth:
Natalie Drury-Styles
Alice Randone
Al Davies
1. YMDDIHEURIADAU AM ABSENOLDEB
Cafwyd ymddiheuriadau gan Joyce Watson AC.
2. COFNODION Y CYFARFOD DIWETHAF -  Papur WC-03-14(M) 
Cytunodd y rhai a oedd yn bresennol â chofnodion y cyfarfod diwethaf.
3. MATERION YN CODI O’R COFNODION

Nid oedd materion yn codi.
4. RHAGLEN WAITH Y GLYMBLAID 
ADOLYGIAD O WEITHGAREDDAU DIWEDDAR
· Ymweliad â Senedd Gwlad yr Iâ 
17-19 Medi 2014 

Cadarnhaodd y Llywydd ei bod hi, Eluned ac Antoinette wedi cymryd rhan yn yr ymweliad â Gwlad yr Iâ y mis diwethaf a’i fod wedi bod yn ymweliad addysgiadol iawn. Roedd y croeso a gafwyd yn syfrdanol a chadarnhaodd yr ymweliad lawer o’r syniadau yr oedd y Glymblaid wedi’u rhannu. 
    Yn ystod yr ymweliad, dysgodd y cynrychiolwyr am bwysigrwydd creu’r amodau ar gyfer cymdeithas decach, gan gynnwys arwyddocâd cael digon o fenywod mewn cyflogaeth ac o ganlyniad i hynny, mewn swyddi sy’n gwneud penderfyniadau.  
O ran y mesurau sydd ar gael ar lefel pleidiau gwleidyddol i annog menywod i sefyll am etholiadau, ac ar lefel Seneddol i gadw menywod am fwy nag un tymor; efallai na fu’r ymweliad mor llwyddiannus ag y gobeithiwyd 
Gwahoddodd y Llywydd y ddwy gynrychiolwraig arall i roi eu barn ar yr ymweliad. 
Nododd Eluned Parrott AC fod yr ymweliad wedi ailbwysleisio iddi hi y ffaith nad oedd yn bosibl gwahanu bywyd cyhoeddus a bywyd gwleidyddol. Roedd y ffaith bod gan Wlad yr Iâ lefel cyflogaeth uchel a’i fod wedi’i rannu mor gyfartal rhwng y rhywiau yn arwyddocaol ac roedd cysylltiad rhwng hyn a nifer y menywod mewn democratiaeth a swyddi cyhoeddus lefel uchel. Nododd Eluned fod darpariaeth Gwlad yr Iâ o ofal plant mor enghreifftiol, gyda hawliau cyfartal i’r ddau riant, yn dangos bod gofal plant, yn amlwg, yn cael ei weld fel cyfrifoldeb ar y cyd yng nghymdeithas y wlad. Deallwyd fod 85% o gyfanswm cost darpariaeth gofal plant yn cael ei drefnu gan gymunedau; er ei bod yn aneglur a oedd hwn hefyd yn cael ei ariannu’n lleol, neu gan lywodraeth ganolog. 
Ychwanegodd Antoinette Sandbach AC fod y ddeddfwriaeth sydd ar waith i sicrhau bod o leiaf 30% o aelodau pob bwrdd gweithredol yn fenywaidd hefyd yn werth ei nodi o ran hyrwyddo diwylliant teg a chynrychioliadol. Fodd bynnag, roedd yn ddiddorol nad oedd Gwlad yr Iâ wedi sicrhau cyflog cyfartal i ddynion a menywod hyd yma. 
Bu’r cyfarfod dros ginio yn ystod yr ymweliad gyda chynrychiolwyr Pwyllgor Barnwrol Gwlad yr Iâ, a oedd â chyfrifoldeb am gydraddoldeb rhywiol, yn ddefnyddiol i’r ddirprwyaeth o ran adnabod amryw o heriau tebyg wrth fod yn gynrychiolwyr etholedig. Er enghraifft, roedd cyfradd uwch na’r cyfartaledd o ysgariad ymhlith gwleidyddion (o’r ddau ryw) yng Ngwlad yr Iâ. Roedd llawer o wleidyddion - yn enwedig menywod - o ardaloedd mwy gwledig y wlad wedi dod i’r casgliad mai’r unig ffordd yr oedd yn bosibl i  gyfuno’u bywyd gwleidyddol a’u bywyd a’u cyfrifoldebau teuluol oedd trwy symud eu teulu i’r brif ddinas, Reykjavik. 
Roedd argymhellion yr Aelodau yn dilyn yr ymweliad yn cynnwys:
· y dylai fod ymrwymiad cyfreithiol ar awdurdodau lleol i sicrhau darpariaeth gofal plant ddigonol. 
· dylid rhoi pwysau ar Lywodraeth Cymru i beidio â dyfarnu contractau i gwmnïau nad oes ganddynt fenywod ar eu Byrddau. 
Daeth y Llywydd â’r drafodaeth i ben drwy sôn am raglen ganmlwyddol 2015 i ddathlu pleidlais menywod yng Ngwlad yr Iâ. Roedd hyn yn cael ei arwain gan gyn Lywydd Althingi, Ásta R. Jóhannesdóttir. Byddai manylion y rhaglen lawn yn cael eu hanfon ymlaen i’r Cynulliad maes o law, rhag ofn y byddai diddordeb mewn cymryd rhan mewn unrhyw agwedd ar hyn. Ar y nodyn hwn, nododd Aelodau’r Glymblaid y byddai 2018 yn nodi canmlwyddiant pleidlais menywod yn y Deyrnas Unedig, ac efallai y byddai’r Cynulliad yn nodi ac yn dathlu’r garreg filltir hon. 
Byddai adroddiad ar yr ymweliad â Senedd Gwlad yr Iâ yn cael ei gynhyrchu a’i atodi i adroddiad terfynol y Glymblaid erbyn diwedd y flwyddyn. 
·       Canlyniadau Arolwg Clymblaid Menywod mewn Democratiaeth.
Yn dilyn cais yng nghyfarfod diwethaf y Glymblaid, cyflwynwyd i’r Aelodau ganlyniadau’r arolwg a gomisiynwyd o’r hyn a oedd yn atal aelodau gwleidyddol benywaidd rhag ceisio am swyddi cyhoeddus 
Cafwyd cyfanswm o 37 o ymatebion. Roedd ymatebwyr i’r arolwg yn tynnu sylw at y materion penodol a ganlyn: 
· yr angen am hyfforddiant
· diffyg hyder 
· yr amser sydd ar gael 
Bydd canlyniadau’r arolwg yn ffurfio rhan o adroddiad terfynol y Glymblaid. 
5. ARGYMHELLION
Gan mai hwn oedd y cyfarfod olaf a drefnwyd gan y Glymblaid, gwahoddodd y Llywydd yr Aelodau i rannu’u barn ar y rhaglen gyffredinol a drefnwyd a hefyd i drafod a chytuno ar rai o’r argymhellion a fyddai’n cael eu cynnwys yn yr adroddiad terfynol. 
Cytunodd yr Aelodau fod y rhaglen wedi bod yn addysgiadol a’r cyflwyniadau a gafwyd yn ardderchog ac yn procio’r meddwl 
Roedd yr argymhellion a drafodwyd yn cynnwys y canlynol: 
· Byddai’r Llywydd yn ysgrifennu eto at Arweinwyr Pleidiau’r Cynulliad i ofyn am y wybodaeth ddiweddaraf am y camau yr oeddent yn eu cymryd i sicrhau mwy o gynrychiolaeth o Aelodau benywaidd ar gyfer y Pumed Cynulliad. 
· Roedd y drafodaeth bresennol ar ddiwygio cyfansoddiadol yn y DU, a’r potensial ar gyfer rhagor o bwerau deddfu i Gymru, yn rhoi’r cyfle i fynd i’r afael â chydraddoldeb rhywiol a materion eraill o bryder a nodwyd, fel rhan o’r ddadl hon. 
· Byddai Aelodau’r Glymblaid yn chwilio am gyfleoedd i symbylu trafodaeth gyhoeddus yn rhagweithiol a thynnu sylw at y mater o gynrychiolaeth menywod. 
Byddai Adroddiad terfynol y Glymblaid yn cael ei ddrafftio a’i ddosbarthu i Aelodau ym mis Tachwedd. 
6. EDRYCH YMLAEN
Cytunodd yr Aelodau a oedd yn bresennol fod rhinwedd yn awgrym y Llywydd o ymestyn, y tu hwnt i adroddiad swyddogol y glymblaid, y cwmpas ar gyfer cyfarfodydd anffurfiol yn y dyfodol. Byddai’r rhain yn edrych ar feysydd penodol eraill, nad oeddent wedi’u trafod yn fanwl fel rhan o raglen ffurfiol y glymblaid; fel yr angen am ofal bugeiliol i’r menywod hynny sydd â chyfrifoldebau gofal. 
Byddai’r cyfarfodydd hyn hefyd yn rhoi’r cyfle i fonitro’r cynnydd yr oedd pleidiau unigol y Cynulliad yn ei wneud o ran rhoi argymhellion yr adroddiad ar waith ac, yn y pen draw, ceisio cynyddu nifer yr aelodau benywaidd sy’n dychwelyd i’r Cynulliad yn 2016. 
7. Unrhyw Fater Arall

Nid oedd unrhyw fater arall 
8. DYDDIAD DROS DRO’R CYFARFOD MEWNOL NESAF

Dydd Mawrth 2 Rhagfyr 2014
Ysgrifenyddiaeth y Glymblaid 
 Hydref 2014

6

